
1050 hitz
Iñaki Murua - Bertsozale Elkarteko lehendakaria 

«Olatuak guk uste baino dezente altuera handiagoa ekarri du»

 
Txapelketa dela medio bertsolaritzara hurbildu den jendeari eustea da elkartearen hurrengo erronketako bat, Muruaren ustez 

ZIHARA ENBEITA 

Txapelketako saio guztietara joateko «zortea» izan du Iñaki Muruak eta asko gozatu du, baita sufritu ere, zenbait saiotan jendea kanpoan geratu zela ikusita. 

Ia urtebete da lehendakari kargua hartu zenuenetik. Nolako esperientzia izan da? 

Elkartea sorreratik ezagutzen dut, elkartearen esparruak eta ildo nagusiak ezagutzen ditut, proiektuak eta helburuak ere bai. Hori ez da niretzat nobedade izan, baina bai elkartea kanpotik nola ikusten den eta bizipen horiek falta nituen. Elkarteko lehendakari izate honekin hori ari naiz ikusten. Jendearen begietan zer garen. Hori hausnartu gabe neukan. Iruditzen zait oso elkarte interesgarria garela ingurukoentzat, euskal kulturako beste elkarteentzat... Horrek harro sentiarazten nau. Apaltasunaren barruan, baina harrotasuna ematen dio. Eta elkarte barruan kanpora begira daukagun irudi hori barrutik gehiago landu eta sakondu beharra dago. Gurean ere energia ezberdinak badaude, bakoitza mundu bat da, eta hori dena lotzea eta gorpuztea izango da datorren urteetarako apustua. 
Goazen Txapelketa Nagusira. Orain arte bertsolari moduan ikusi duzu. Orain beste alde batetik. Zertan aldatu da zuretzat txapelketa? 
Ba egia esango dizut: saio guztietara joan naiz, eta ikaragarri gustatu zait. Joan eta jendearekin gozatu. Egia da bi saiotan oso gaizki pasatu dudala: Arrasateko saioan jendea kanpoan gelditu zelako eta azkeneko saioan, Donostian, ere bai. Gainera, justu nire belaunaldikoak eta hortik gorakoak ziren. Hain zuzen ere, Internet eta oraingo teknologia berriak menperatzen ez dituen jendea. Jende gazteak aurrez hartzen ditu eta betiko bertsozale kontsideratzen direnak kalean uzteak sekulako belarrondokoa eman zidan. Gaizki pasatu dut eta jendea haserre ikusi dut. Baina orokorrean saioekin gozatu egin dut. Asko. Iruditzen zait egundoko bertso maila egon dela eta zaletuak, publikoa, hainbeste jende, hain gaztea, hain berria... Oso emozio politak sentitu ditut. Oholtzan uste dut egon behar dutenak daudela eta finalean egongo ez diren askok ere zeresana emango dutela hemendik lau urtera. Sekulako lehia dago. 
Kalitatea aipatu duzu, baina zer nabarmenduko zenuke orain artekoa ikusita? 

Bertsoaren mamia. Deskripzio harrigarriak egon dira. Burura datozkit Hendaiako saioko deskribapen batzuk, Unairenak. Narrazioak ere zoragarriak egon dira. Ironia, jerga erabili da, atzerriko hizkuntzetako hitz solteak ere bai egoki sartuak... Iruditzen zait esaera zaharrak bertsoaren pisua emateko bitarteko bat izatetik erabat gaurkotzen den literaturara pasatu garela. Jauzi hori emateko hausnarrean asko egin behar du, asko entrenatu behar du, aukerak izan behar ditu bertsolariak plazaz plaza... Eta gero azkeneko saioan entzun nituen bi doinu berriak. Plazan ohituta gaude azken lerroan zortzi silabatara. Torlojuari buelta bat gehiago eman eta bukaerari gainetik beste bukaera bat eransteko ahalegin hori Sarasuaren doinu harekin Andoni Egañak plazetan hasi zuena. Txapelketan hori egiten ausartzea egundoko pausoa da. 
Uste duzu txapelketaren zurrunbilo honek aurrera begira zerbaitetan eraginik izango duela? 
Usteak erdia ustel, esaten da. Ustean ezin gara gelditu. Bertsozale Elkartearen apustua gorputz sendo bat egitea bada batetik. Oraingo saio hauetara lehia dela medio erakarri ahal izan dugun jende gazte pila hau aurrerantzean, urtean herriz herri egingo diren saio horietara erakartzeko zer egin, zein pauso eman... Nola kudeatu jende hori guztia. Batzuen kritika erraza entzun dut: «Bai, orain bai, txapelketa delako». Beno, eta zergatik txapelketa delako? Zergatik ez beste saioetara? Beharbada hori da guk egin behar dugun gogoeta. Zer falta zaie beste saioei txapelketak daukanetik eta zein berrikuntza egin dezakegu? Hori da egin behar dugun gogoeta. Egañak elkarrizketa batean esaten zuen oraindik hurrena olatuak goia jo zuela iritzi genionean, gogoeta urteak izan zirela ondorenean. Berak ere elkartea aspalditik ezagutzen du eta uste dut arrazoia duela.Gogoeta urteak urtero dira gurea bezalako elkarte batean eta hala izan behar dute. Batetik bertsolaritzaren inguruko azterketa egiten ari delako eta bestetik olatuak guk uste baino dezente altuera handiagoa ekarri duelako. Olatu horrek dena apur ez dezan edo bere horretan aparrean ahulduta eta itsas ertzean gelditu ez dadin, lortu beharko genuke jende horri eustea. 
Erdalgunera hurbiltzea zen helburuetako bat. Zer lortu da bide horretan? Aurrerapausorik egin al da? 

Itxaropentsu nago. Hedabideetan gure presentzia nahiko erkina edo hutsaren hurrengoa izaten da, salbu eta euskal komunikabide dei geniezaiekeen hauetan. Eta erdal komunikabidetzat dauzkagunak txapelketarekin bustitzen ari diren bezala bustitzea... EITBn bai euskarazkoan bai erdarazkoan jarri diguten arreta... Zerbait esan nahi du, esanguratsua da. Uste dut Euskal Herri osoarekin komunikatzea lortzen ari garela, txapelketa dela eta. Lehengo batean mundu horretako pertsona esanguratsu batek zorionak eman zizkidan eta esaten zidan konplexurik gabe ari garela eskaintzen geurea, euskaraz bakarrik egiten dugun produktu hau, euskal herritar denentzat. Eta hortxe ari garela asmatzen gehiena. Ez euskaldungoari bakarrik, baizik eta euskal herritar guztiei. Ideala izango litzateke jende hori euskal munduan murgiltzea, euskara ikasiz... Ez dugu pentsatu behar bakarrik erdal mundura jotze horrekin erdaldun petoa lehenengo ahaleginean erakarriko dugunik, baina hor zubian zegoena, eta euskaldun berri baina euskaraz gozo bizitzeko edo umorea garatzeko aukera gehiegirik gabe zegoen pertsona horri bitarteko hauek ematea zor genion. Eta Ezkerraldean eta Barakaldon izateak ere badu horrekin zerikusia eta lotura. 
Txapelketak, hala ere, helburu bat baino gehiago dauzka. Beste bat bertso eskolak dinamizatzea da. Horretan ezer lortu al da? 

Bertso eskoletako ikasle, irakasle, guraso... Mundu hori gurpil bat da. Txapelketako logoan agertzen den bola handi hori egundoko bola bihurtu zaigu. Badoa, aldapan gora eta gero eta bola handiagoa egiten ari da eta gero eta errazago doa. Iruditzen zait bertso eskoletan oraindik asko egin behar dugula. Eta hori dela gure helburu estrategikoetan asko sendotu eta finkatu behar duguna. Pentsatzen dut haize berria izango dela bertso eskolentzat ere, baina bertso eskolak uste dut gehiago hedatzeko premian daudela. Garbi finkatu programak, komunikatu gizarteari edo jendarteari zer daukagun, zertarako balio duen, zein berniz, zein osagarri emango dizkion biharko euskal herritarrari bertso eskola batean trebatzeak. Komunikazio gaitasun horrek zein onura ekarriko dizkion. Hori guztiori komunikazio on baten bidez lor genezake. Ikastaro batzuk ere eman dira txapelketa dela-eta, eta horrek ere egingo zuen bere lana. 
Urtea ere amaitzera doanez, hemendik aurrera elkartearen helburu nagusiak zeintzuk izango dira? 

Bertsolaritzaren azterketa ari gara egiten. 400 inkestatik gora eginda daude eta oraindik finalean gehiago egiteko asmotan dira. Bi ildo dauzkagu: barne kohesio, gorpuzte, etorkizunera begira talde sendoa lortzea. Argo eta Nazioarteko Elkartearen sorrera ere hor daukagu. Eta hortik aurrera ikertzen eta gainerakoetan jarraitzea. Ahaztu gabe bertso eskolekin batera hezkuntza arautua. Nik ez dut ulertzen hezkuntzan egiten ari garen ahalegina, gero ahalegin horren emaitzak bertso eskolan ez baditugu baliatzen. Hori izango litzateke kiroleko goi mailako errendimendu zentroa. Hortik atera behar ditugu bihar-etziko bertsozaleak, bertsolariak, epaileak, gai-jartzaileak. 
